
ACTA DA SESIÓN ORDINARIA CONXUNTA REALIZADA POLAS COMISIÓNS INFORMATIVAS 

PERMANENTES EN DATA 20 DE MARZO DE 2025 

 
 
COMISIÓN INFORMATIVA DE PRESIDENCIA, ECONOMÍA, FACENDA, INNOVACIÓN 
TECNOLÓXICA E SEGURIDADE CIDADÁ 
 
 
 
ROGOS E PREGUNTAS 

 

 
Rogos do Bloque Nacionalista Galego presentados por escrito 
 

 
“1º.- En relación co derradeiro pleno onde fixo unha intervención o xerente de EMSO, sen que se dese, 
como é procedente, comunicación os grupos que compoñen a Corporación municipal, dende o BNG, 
como grupo municipal, amosan a nosa extrañeza, ao tempo que solicitan que tales feitos non se volvan 
repetir, pois substráense as competencias e o trato de igualdade que se deben dar como 
representantes da veciñanza. Polo tanto, que se teña en conta contando que de non ser así, se tomarán 
outro tipo de medidas na defensa dos intereses dxs cambresxs”. 
 
A Sra. presidenta intervén e manifesta que a solicitude se presentou por Rexistro de entrada nos prazos 
que establece o Regulamento da participación cidadá, no cal non se reflicte a obriga de dar traslado ao 
resto dos membros da Corporación; que houbo un antecedente que foi a representación de Sementeira 
que tampouco se lle trasladou aos grupos municipais. 
 
A Sra. presidenta concede o uso da palabra á Sra. Piñeiro Fernández quen, unha vez concedido, 
manifesta que ten unha curiosidade e pregunta por que non lle chamou a atención cando tirou os papeis 
ao chan, faltando ao respecto a esta Corporación. 
 
A Sra. presidenta intervén e manifesta que si que lle chamou a atención. 
 
A Sra. Piñeiro Fernández intervén e di que non o suficiente, que foi unha falta de respecto a esta 
Corporación, que é moi grave. 
 
A Sra. presidenta intervén e manifesta que si lle chamou a atención cando tirou os papeis ao chan e que 
isto é un tema subxectivo. 

“2º.- A biblioteca central de Cambre, chamada María Pita, aparte de estar o seu acceso en costa, non 
se tivo en conta as dificultades de acceso para persoas con mobilidade reducida, posto que non conta 
con ningunha praza especialmente dedicada a ese fin. Posto que non é nada que precise dun proceso 
complexo. Solicitan que, á maior brevidade, se delimiten as prazas necesarias para liberar dun atranco 
máis ás persoas que xa padecen problemas de mobilidade”. 
 
 
A Sra. presidenta concede o uso da palabra ao Sr. Mallo Castro quen, unha vez concedido, manifesta 
que acepta o rogo no sentido de estudar a posibilidade de incluír esas prazas. 
 
 
 
“3º.- Dende o BNG, veñen traendo diferentes iniciativas cara a eliminar os obstáculos que se presentan 
ás persoas de mobilidade reducida (con escaso éxito tamén hai que dicilo). Así, a día de hoxe, e con 
diferentes desculpas de prazos, ou mesmo de sensibilidades, seguen sen os elementos que no seu día 
presentaron. Engaden hoxe un, que inexplicablemente, se lles escapou, como é o feito de que aparte de 
haber poucas prazas para PMR, algunha queda anulada cando é día de feira, xusto cando estas 
persoas precisan maior apoio. Solicitan que se reformulen as situacións actuais e que non sexan 
mermadas polos días feirados”. 
 
A Sra. presidenta concede o uso da palabra ao Sr. Mallo Castro quen, unha vez concedido, manifesta 
que cando se producen eventos multitudinarios na zona do campo da feira se habilitan esas prazas 
normalmente no lateral da casa do concello; que é a primeira solicitude que se recibe de facelo os días 
de feira; que falará coa Policía local respecto desta posibilidade. 
 
 
 
 
Preguntas do Partido Popular presentadas por escrito 
 
 
“1ª.- Despois de que na convocatoria da comisión de servizos de xaneiro, so se presentara un aspirante 
para as trece prazas, cando sabrán se o aspirante cumpre os requisitos?”. 
 
A Sra. presidenta concede o uso da palabra ao Sr. Mallo Castro quen, unha vez concedido, manifesta 
que o axente está nomeado e está traballando, polo que, entende que cumpre os requisitos. 
 
 
“2ª.- En que situación se encontra a convocatoria para a provisión dun posto de xefe da Policía local?”. 
 
A Sra. presidenta concede o uso da palabra ao Sr. Mallo Castro quen, unha vez concedido, manifesta 
que a convocatoria quedou deserta ao non se presentar ningún candidato. 
 
 
“3ª.- En que vías de titularidade municipal vai asumir a vixilancia e seguridade a garda civil de tráfico?”. 
 
A Sra. presidenta concede o uso da palabra ao Sr. Mallo Castro quen, unha vez concedido, manifesta 
que en ningunha vía de titularidade municipal. 

“4ª.- Cal foi o resultado da reunión en Mariñán do luns 17 sobre o cobro a Audasa do IBI pendente de 
2023 e a actualización do Catastro?”. 
 
A Sra. presidenta concede o uso da palabra ao Sr. Mallo Castro quen, unha vez concedido, manifesta 
que nesa reunión a Deputación informou aos concellos que ía a liquidar o IBI de Audasa 
correspondente ao cuarto trimestre de 2023 de maneira inmediata; que o Catastro non ía iniciar de 
oficio ningunha revisión sobre o trazado da AP9; que sería a Deputación quen lle solicite que se incoe 
un expediente de revisión no que se poidan avaliar os aumentos de servizos, entradas, saídas, ou 
calquera outra modificación no trazado que poidan redundar nunha modificación de ingresos por este 
concepto. 
 
 
Pregunta do Bloque Nacionalista Galego presentada por escrito 
 
 
“1ª.- Recentemente a señora alcaldesa, acompañada polo concelleiro de Urbanismo tivo unha xuntanza 
coa Conselleira de Vivenda e Planificación de Infraestruturas. Poden explicar polo miúdo en que 
consistíu esa xuntanza, dado que Cambre se xoga moito con esa obra?”. 
 
A Sra. presidenta intervén e manifesta que esta reunión tivo lugar o día 6 de marzo; que se trataron 
moitos temas, pero ningún en profundidade; que se falou do vial 1117, da vía Ártabra, do vial AC-214; 
que a conselleira lle manifestou que transmitiriría os temas a quen lle corresponda; que lle acompañou á 
citada reunión o Sr. Castro Uzal. 
 
A Sra. presidenta concede o uso da palabra á Sra. Piñeiro Fernández quen, unha vez concedido, 
pregunta por que acompañou o Sr. Castro Uzal, de Alternativa dos Veciños, ao equipo de goberno nesa 
reunión; ao que a Sra. presidenta contesta que ela o invitou, dado que forma parte da Xunta de 
Voceiros e participa activamente co goberno. 
 
 
 

COMISIÓN INFORMATIVA DE URBANISMO, OBRAS, SERVIZOS, TRANSPORTES, MEDIO 

AMBIENTE, DESENVOLVEMENTO LOCAL, PATRIMONIO E TURISMO 

 

 
ROGOS E PREGUNTAS 

Rogos do Bloque Nacionalista Galego presentados por escrito 
 

 
“1º.- Na rúa Balado, e dende que se acometeu a reforma da praza adxunta, quedou un desnivel que ven 
sendo obxecto de accidentes, ao non estar claramente indicado nin protexido o escalón. Solicitan que 
se solucione e que os accidentes non pasen a maiores”. 

A Sra. presidenta concede o uso da palabra ao Sr. González Leirós quen, unha vez concedido, 
manifesta que acepta o rogo; pero di que con matices; que non é un escalón, senón que é un muro de 
contención; que respecto dos accidentes, di que houbo un, que el saiba, que foi denunciado e que foi 
dunha persoa que pasou indebidamente por un sitio que non tiña que pasar; que o muro cumpre todas 
as normativas legais, pero si que hai que dar unha solución. 
 
 
 
“2º.- O considerable aumento da poboación canina demanda dos concellos espazos seguros onde os 
animais estean fóra dos parques usados polas crianzas. Chama a atención, que na zona máis 
densamente poboada como é O Temple-Graxal, non exista a día de hoxe ningún parque destas 
características. É polo que dende o BNG, atendendo a unha necesidade, solicitan que se artelle unha 
solución e un lugar onde os animais estean en condicións hixiénico-sanitarias axeitadas”. 
 
A Sra. presidenta concede o uso da palabra ao Sr. González Leirós quen, unha vez concedido, 
manifesta que estaba previsto na rúa Alvaro Cunqueiro, detrás do Graxal II, nesa zona; que este tema o 
levaba a Sra. Parcero Quiñoy; que cando se licitou o expediente, este quedou deserto; que se prevé a 
súa licitación outra vez. 
 
 
 
“3º.- Nos arredores do centro municipal de Bribes, concéntranse grande cantidade de vehículos, 
cadrando cos horarios de hostalería, e así moitos dos carros, móntanse nas beirarrúas onde non existen 
bolardos e, incluso tapan a parada do autobús. Solicitan que se complete ata onde sexa necesario, con 
bolardos e outros elementos, para salvagardar os espazos dos peóns”. 
 
A Sra. presidenta concede o uso da palabra ao Sr. González Leirós quen, unha vez concedido, 
manifesta que acepta o rogo e non pode estar máis de acordo coa proposta; que avaliarán se teñen que 
ser bolardos ou outros elementos. 
 
 
 “4º.- Na zona do pazo en Cecebre, no que atinxe á estrada paralela á AP9, e que segundo os seus 
datos pertence á citada concesionaria, esta parece un campo de minas. Solicitan que, aínda sendo 
competencia da AP9, o goberno local, é quen debe velar polo benestar veciñal, polo que se fagan as 
xestións urxentes e necesarias para cando menos rebachear, e o tráfico sexa máis doado”. 
 
A Sra. presidenta concede o uso da palabra ao Sr. González Leirós quen, unha vez concedido, 
manifesta que entende que non é o goberno local, senón a corporación quen ten que velar polos 
intereses dos veciños en xeral; que trasladará a reclamación a Fomento. 
 
 
 
 
“5º.- O punto limpo existente na parroquia de Cecebre, no polígono do Espírito Santo, ten un indicador 
que só é visible cando se vén da zona do Espírito Santo; sen embargo, cando vimos de Fraíz, se non 
coñeces a situación, non está indicado. Solicitan que se sinalice correctamente”. 
 
A Sra. presidenta concede o uso da palabra ao Sr. González Leirós quen, unha vez concedido, 
manifesta que acepta o rogo. 
 



 

 5 

 
Preguntas do Partido Popular presentadas por escrito 
 
 
“1ª.- Despois de demorarse a obra de asfaltado da Costa da Tapia que se ía realizar en outubro pola 
substitución dunha tubaxe de Oleiros que pasa por ela, queren saber cando se vai a levar a cabo a 
substitución da tubaxe e por tanto pavimentación da Costa da Tapia?”. 
 
A Sra. presidenta concede o uso da palabra ao Sr. González Leirós quen, unha vez concedido, 
manifesta que cando Oleiros teña a ben. 
 
 
 
“2ª.- Cando lles van a facer chegar a información sobre Nostián aos grupos municipais e ás habilitadas 
nacionais, a que se comprometeron no pleno de febreiro?”. 
 
A Sra. presidenta intervén e pide perdón porque se lle esqueceu o tema; que onte solicitou oficialmente 
a documentación ao Consorcio. 
 
 
 
“3ª.- Cando van a levar a cabo a próxima poda de árbores do concello?”. 
 
A Sra. presidenta concede o uso da palabra ao Sr. González Leirós quen, unha vez concedido, 
manifesta que esta comezou aproximadamente en Reis e rematará en marzo ou abril; que a seguinte 
será o vindeiro ano. 
 
 
Pregunta do Bloque Nacionalista Galego presentada por escrito 

 
 
 
“6º.- Que lles pode contar da demanda xunto co Concello de Oleiros, dun novo depósito de auga para o 
abastecemento do noso concello”. 
 
A Sra. presidenta intervén e manifesta que tivo unha reunión co alcalde de Oleiros, na que acordaron 
convocar tamén a Bergondo e a Sada e di que están pendentes desa convocatoria. 
 
A Sra. presidenta concede o uso da palabra ao Sr. González Leirós quen, unha vez concedido, 
manifesta que Cambre ten un problema de abastecemento de auga; que ten un problema de onde 
recolle a auga, que recolle a auga de Bergondo; o que ten que facer Cambre é un contrato para analizar 
estes temas en global, estudar de onde abastecerse e di que é un tema complexo. 
 
 
 
COMISIÓN INFORMATIVA DE SERVIZOS SOCIAIS, RECURSOS HUMANOS, CULTURA, 

DEPORTES E XUVENTUDE 

ROGOS E PREGUNTAS 

Rogo do Bloque Nacionalista Galego presentado por escrito 
 
 “1º.- O campo de fútbol de Lendoiro na parroquia de Cecebre vén sendo obxecto de trato 
discriminatorio, en canto á corta da herba, e máis a non dispoñer de iluminación que permita o 
entrenamento dxs usuarixs. Non se entende que uns espazos municipais sexan atendidos e outros 
como o mencionado sexa coidado polos propios usuarios. Solicitan atendendo ás razóns esgrimidas 
que se atenda á corta de herba, así como a instalar iluminación para o seu uso fóra das horas de luz, 
posto que non debe haber veciños de primeira e outros sen categoría”. 
 
A Sra. presidenta concede o uso da palabra ao Sr. Barrientos Morales quen, unha vez concedido, 
manifesta que acepta o rogo a medias; que en canto á iluminación que por suposto se pode estudar; 
que hai datos erróneos; que no campo de Cecebre adestran os de Bribes senior e o Cecebre veteranos; 
que hai outros días que adestran noutras instalacións; que o Concello de Cambre ten tres instalacións 
en condicións que son o campo de Once Caballeros, o campo de fútbol Dani Mallo e o dos Pinares en 
Brexo-Lema; que en canto ao tema da herba, manifesta que a corta da herba se fai entre sete e dez 
días e que se fai falta, se corta antes. 
 
 
Rogo do Bloque Nacionalista Galego presentado oralmente 
 
- Este rogo oral fai referencia a unha fotografía publicada na páxina do Concello de Cambre, onde 
aparecen fotografiados e disfrazados persoal do equipo de goberno, na que únicamente falta o Sr. 
González Leirós; que esta fotografía recolle o momento onde están disfrazadas unhas mulleres de 
nenas do resplandor ou do exorcista, onde claramente son ridiculizadas dúas funcionarias que neste 
momento están presentes nesta sala e que periodicamente se publican nunha páxina “fake” de 
facebook que se chama Cambre Política. Di que a súa pregunta é moi clara: recoñecen nesa fotografía 
que está a Sra. alcaldesa, o Sr. Boga Moscoso, a Sra. Díaz Baldomir e a Sra. Pan Matos? recoñécense 
vostedes nesa fotografía? e recoñécense publicada na páxina do Concello de Cambre?. 
 
 
A Sra. alcaldesa intervén e manifesta que é unha fotografía na que están disfrazados, é o entroido e 
subíuse ás redes sociais. 
 
A Sra. Prieto Miramontes pregunta se a resposta é si. 
 
A Sra. alcaldesa di que “se eu me disfracei no entroido de Cambre?”, si. 
 
A Sra. Prieto Miramontes pregunta se se recoñecen eles nesa fotografía publicada. 
 
A Sra. alcaldesa di que ela se disfrazou e sae nunha fotografía. 
 
O Sr. Vázquez Pérez intervén e di: que vergonza!. 
 
A Sra. alcaldesa di que cada un faga ás súas valoracións. 
 
A Sra. alcaldesa di que lle fai á Sra. Piñeiro Fernández a 2ª chamada á atención, que non ten a palabra. 

A Sra. Piñeiro Fernández intervén e di que vergonza e repite que vergonza. 
 
 
Pregunta do Partido Popular presentada oralmente 
 
 
- Sen ánimo de ofensa, manifesfa que non lle gustou ver esa imaxe; que pregunta se consideran 
apropiado disfrazarse con esa dobre intencionalidade; que considera que deberían estar por encima de 
calquera representación vulgar porque representan a todos os veciños de Cambre; que lle preguntaría á 
Sra. Díaz Baldomir, que se dous días antes estaba a falar de respecto entre mulleres e dous días 
despois está a facer este tipo de burla. 
 
A Sra. presidenta intervén e manifesta que ten dereito a disfrazarse como calquera veciño de Cambre; 
que as opinións e as interpretacións estánnas a facer eles; que isto xa é do que non hai, que unha non 
teña a liberdade de disfrazarse no concello de Cambre. 
 
A Sra. Espiñeira Galán intervén e manifesta que a Sra. alcaldesa representa a todos. 
 
A continuación, a Sra. alcaldesa di que lle fai a primeira chamada á orde á Sra. Espiñeira Galán. 
 
A Sra. presidenta intervén e manifesta que están a falar dun entroido e que parece mentira que sexan 
galegos. 
 


